
Kirish. “Markaziy Osiyo” tushunchasi uzoq vaqtgacha tarixiy yoki geografik atama 

sifatida qoʻllanilib kelindi. Yaqingacha uning chegaralari ham aniq emas edi. Turli tarixiy 

bosqichlarda u turlicha nomlangan. Yunonlar va rimliklar Markaziy Osiyoni “Transaksoniya”, 

yaʼni Oks daryosi (Amudaryo) ortidagi yer, xitoyliklar “Gʻarbiy oʻlka”, arablar “Movarounnahr”, 

XIX va XX asrlar boshlarida “Turon”, “Turkiston” deb atashgan . Baʼzan esa u “Ichki Osiyo” deb 

unga Moʻgʻiliston, Gʻarbiy Xitoy, Shimoliy Hindiston, Pokiston va Rossiya Sibirining janubiy 

qismi kiritilgan[1]. 

Adabiyotlar tahlili. XXI asrda Markaziy Osiyoni eski tasavvurlar, yondashishlar bilan 

anglash mumkin boʻlmay qoldi. Mintaqaga yangicha, yanada kengroq yondashuvsiz u duch 

kelayotgan jiddiy muammolarning toʻgʻri yechimini topish mumkin emas. Mintaqaviy madaniy, 

etnolingvistik, geosiyosiy va geoiqtisodiy tendensiyalar, shuningdek, xavfsizlik muammolari 

majmui nuqtai nazaridan anglash, muqarrar tarzda Markaziy Osiyo faqatgina sobiq SSSRning 

besh respublikasidan iborat emas, degan xulosaga olib keladi. Afgʻoniston hamda Xitoyning 

gʻarbiy hududlari ham uzviy ravishda mintaqaning tarkibiy qismlaridir.”[2] Shuning uchun 

S.Safayev xulosa qiladi: “Bugungi kunda mazkur mintaqani faqat geografiya, iqlim, umumiy 

tarixiy va sivilizatsion ildizlargina birlashtirmaydi. Mintaqa mamlakatlari qarshi turgan xavf-

xatarlar va muammolar ham umumiydir. Ularning kelib chiqishi va xususiyati Markaziy 

Osiyoning barcha mamlakatlari aynan shu kompozitsiyada birga ish olib borishini va 

hamkorlikni institusiyaviylashtirishni taqozo etadi. Bundan mintaqadagi bir davlatning chetda 

turishi ham barcha harakatlarni yoʻqqa chiqarishi mumkin. Xuddi shuningdek, koʻrsatilgan 

yetti mamlakat yaqin, institusiyaviylashtirilgan hamkorlik qilgan taqdirdagina, mintaqaning 

strategik imtiyoz va afzalliklaridan toʻlaqonli va keng qamrovli ravishda foydalanish uchun 

imkon yaratishi mumkin”. 

Tadqiqot metodologiyasi. Islom dinining bunday tarqalishi va turli tarixiy-madaniy 

anʼanalarga rioya etish etnoslar turmush tarzida, dunyo qarashida maʼlum bir farqlarni keltirib 

chiqaradi. Ammo bu farqlar va oʻziga xosliklar, ayrim tadqiqotchilar bashorat 

qilayotganidek[3], milliy, etnik qarama- qarshiliklarga, toʻqnashuvlarga sabab boʻlolmaydi. 

Toʻgʻri, Markaziy Osiyo hududida millatlararo munosabatlarni mustahkamlash muammolari 

yoʻq emas. Ayniqsa, Afgʻoniston, Qozogʻiston, Qirgʻiziston va Xitoy chegaralarida muammolar 

mavjud boʻlib, ular Markaziy Osiyo davlatlaridan yangi reallikka muvofiq keladigan milliy 

siyosat yuritishni talab qiladi. Shuni esdan chiqarmaslik kerakki, “islom hech qachon Markaziy 

Osiyo xalqlarini birlashtiruvchi omil boʻlmagan, balki milliy, qabilaviy, urugʻchilik anʼanalari, 

siyosiy va iqtisodiy omillar konsolidatsiya jarayonlarida hal qiluvchi omil boʻlgan”[4] Ammo 

islom tashqi xavf uygʻonganida mintaqa xalqlarini birlashtiruvchi omilga aylanishi mumkin. 

Ushbu yashirin omildan unumli foydalanish mintaqaviy muammolarni hal etishga yordam 

beradi. 

Umuman olganda, Markaziy Osiyodagi etnohududiy masala oʻz-oʻzidan notinchlikka olib 

kelishi mumkin emas. Etnohududiy muammolarning paydo boʻlishi asosan Markaziy Osiyo 

davlatlari oʻrtasida sunʼiy chegaralar oʻrnatilishi bilan izohlanadi. Barcha etnik guruhlar 

qadimdan tarixiy yerlarida yashab kelgan boʻlib, bu shart-sharoit hududning tabiiy, tarixiy 

etno-xaritasini namoyon qilgan. Tub aholining madaniyati va xoʻjalik yuritish usullari yuz yillar 

davomida hududlarning tabiiy iqlim sharoitidan kelib chiqqan holda vujudga kelgan. 

Koʻchmanchi hayot tarzi va unga bogʻlik boʻlgan xoʻjalik yuritish usullari tekislikda va togʻ oldi 

tekisliklarida yashovchi shimoliy xalqlarga xos boʻlsa, bu hududning vodiylaridagi aholi 

shaharlarda yashab kelgan. Ularning iqtisodi, hayot tarzi va madaniyati yuqoridagi omillar 

asosida shakllangan. Shunday qilib, oʻtgan asrning 20-yillarida milliy davlatlarga boʻlish 

siyosati amalga oshirilshidan oldin bu mintaqada hududlarga boʻlish masalasi mavjud 

boʻlmagan. Sobiq Sovetlar davlati davrida millatlararo munosabatlar sovet va marksistik 

ideologiyasi nuqtai nazaridan, hukmron millat manfaatlaridan kelib chiqqan holda 

tushuntirilar edi. Bu davlatdagi barcha millat va elatlarning birligi va totuvligi “sovet xalqi” 

degan nom bilan nomlanib, uning mazmunida hech qanday milliy maʼno, oʻzlik mavjud 

boʻlmagan. Hozir diyorimizda millatlararo munosabatlarni barqarorligini taʼminlash masalasi 

mintaqa davlatlari tomonidan qoʻllab-quvvatlanmoqda. 

Markaziy Osiyoda millatlararo munosabatlar takomillashuvi mintaqada ijtimoiy-

iqtisodiy, siyosiy hamda madaniy taraqqiyotni taʼminlovchi omil sifatida muhim ahamiyatga 

ega boʻlib, Yevrosiyo mintaqasidagi optimal rivojlanish bevosita Markaziy Osiyoda etnoijtimoiy 

muvozanatning barqaror mohiyati bilan aloqador. Maʼlumki, insoniyat tarixining hozirgi 

bosqichi ijtimoiy, siyosiy, iqtisodiy, maʼnaviy, madaniy hayotning barcha sohalarida 

integratsiyalashuv va intensivlashuv bilan xarakterlanadi. Va bu hamkorlik jarayonlari har 

qanday taraqqiyotning bosh omili sifatida oʻzligini namoyon etadi. Insoniyat tadrijiy 

takomilidagi barcha muvaffaqiyatlar bevosita oʻzaro birlik va hamkorlikning natijasidir. 

“Polietnik jamiyatda etnik guruhlarning barcha aʼzolari dixotomiya va madaniy turfalikni 

qoʻllashga intilishadi. Oʻzaro madaniy toʻldiruv bogʻliqlikni yuksaltirib, simbiotik kayfiyatni 

vujudga keltiradi. Oʻzaro madaniy toʻldiruv boʻlmagan sohada etnik asoslarda qoʻllab-

quvvatlashlar ham koʻzga tashlanmaydi”[5]. Shu bois, yangilanayotgan Oʻzbekiston sharoitida 

respublika rahbariyati tomonidan Markaziy Osiyoda hamkorlik jarayonlariga asosiy eʼtibor 

qaratilayotganligi, unda milliy manfaat bilan bir qatorda umummintaqaviy manfaatni ham 

yetakchi oʻringa qoʻyilayotganligi mintaqa xalqlarining ijtimoiy-madaniy yaxlitligini 

taʼminlashga qaratilgan intilishlar sifatida baholamoq lozim. 

Tahlillar va natijalar. Markaziy Osiyo polietnik sosiumida millatlararo munosabatlar 

takomillashuvi mexanizmlari sifatida quyidagilarni ilgari surish mumkin: 

1. Mintaqada ijtimoiy-siyosiy yangilanishlar sharoitida etnik guruhlarning polietnik 

sosiumga integratsiyalashuvini taʼminlay borish. Bunda barcha millat va elatning ijtimoiy-

huquqiy manfaatlariga eʼtibor qaratgan holda ularda umumfuqaroviy mentalitet hamda 

umummintaqaviy qadriyatlarga sodiqlik xislatlarini rivojlantirishga erishish; 

2. Ijtimoiy-siyosiy, milliy-madaniy xarakterdagi barcha mintaqaviy tashkilot va 

birlashmalar faoliyatida Bagʻrikenglik – Ijobiy tasavvurlar – Hamkorlik – Doʻstlik – Qon-

qarindoshlik formulasi tizimida funksional vazifalar ijrosini taʼminlashga erishish. 

3. Mintaqaviy tafakkurda turfa etnik manfaatlar umummilliy, soʻngra 

umummintaqaviy tafakkur yaxlitligiga erishish. Buning uchun, adabiyot, madaniyat va sanʼat 

xodimlari ishtirokida dekada va uchrashuvlar tashkil etib, keng targʻib etishga muvaffaq boʻlish; 

4. Millatlararo munosabatlar takomillashuvini taʼminlash maqsadida sotsiologik 

soʻrovlar tashkil etish vositasida ijtimoiy hayotda real voqelikni bilish hamda ushbu usul orqali 

jamoatchilik fikrini muayyan yoʻnalishga solish. Zero, sotsiologik soʻrovlar jamoatchilik fikrini 

oʻrganish bilan bir qatorda, aholining fikrini shakllantirib, muayyan sohaga yoʻnaltirishda ham 

muhim; 

5. Milliy va mintaqaviy tafakkurda madaniyat rivojining postmaterialistik 

oriyentatsiyasining barqaror mohiyatini taʼminlash maqsadida sobiq sovetlar tizimi sharoitida 

ilgari surilgan baynalminallashuv konsepsiyasi oʻrniga yaxshi qoʻshnichilik, qon-

qarindoshchilik konsepsiyalarining muvaffaqiyatini taʼminlab borish; 

6. Qadriyat va idiologemning toʻrt turi – oila, mahalla, tarbiya va taʼlim muassasalari 

hamda qurolli kuchlar safida umummilliy qadriyatlarga sodiqlik bilan bir qatorda 

umummintaqaviy qadriyatlarga sodiqlik xislatlarini rivojlantira borish, buning uchun tabiiyki 

tafakkurda yaxshi qoʻshnichilik, doʻstlik va qon-qarindoshlik xislatlarining barqaror mohiyatini 

taʼminlab borish;  

7. Fuqarolik jamiyati institutlari shakllanayotgan Markaziy Osiyo, jumladan 

Oʻzbekiston uchun koʻp millatli jamiyatdagi umumiy barqarorlikni taʼminlash maqsadida millat 

va elatlar oʻrtasida oʻzaro yakdil faoliyatni taʼminlab borish, buning uchun mintaqa xalqlariga 

xos boʻlgan umumiy jihatlarga koʻproq urgʻu berish, zero mintaqa xalqlarini tarixning zalvorli 

dovonlaridan olib oʻtgan omil ham ana shu umumiylikdir[6]. 

Xulosalar. Mintaqa xalqlarining pirovard maqsadi fuqarolik jamiyati institutlarini 

rivojlantirish ekan, uning boshlangʻich koʻrinishlarini polietnik sosiumdagi asosiy koʻrsatkich – 

millatlaro munosabatlar takomillashuviga eʼtibor qaratishdan boshlamoq joiz. Va bunday 

hamjihatlikning asosini mustahkamlab borish bugungi kunning asosiy vazifasi sifatida doimiy 

diqqat-eʼtiborni talab etadi. Markaziy Osiyo polietnik sosiumida millatlararo munosabatlarni 

takomillashtirish borasida mavjud kamchilik va muvaffaqiyatlarni aniqlash, mintaqa xalqlariga 

xos mental xususiyatlar, etno-ijtimoiy stereotip va milliy oʻzlikni anglash mavzularida 

oʻtkazilgan qator tadqiqotlar shuni koʻrsatadiki, muayyan millatga yoki mintaqaviy 

qadriyatlarga mansublik shaxsning oʻzligini anglashida muhim omil ekan. 

Fuqarolik jamiyati institutlari shakllanayotgan bugungi kunda mintaqa xalqlari orasida 

ijtimoiy faollikni oshirish davrimizning dolzarb vazifasi sifatida maydonga chiqmoqdaki, ushbu 

omil millatlararo munosabatlar takomillashuvida muhim rol oʻynaydi. Ushbu jihatlar mintaqa 

xalqlarini, xususan yoshlar faoliyatini muayyan maqsad sari yoʻnaltirishni muhim vazifa 

sifatida qoʻyadiki, oʻz yoshlarining kelajak taqdiri uchun masʼullik hissini anʼanaviy qadriyat 

sifatida his etuvchi xalqlarimiz mentalitetida ushbu xususiyat tabiiy jarayon sifatida namoyon 

boʻladi. Maʼnaviy-iqtisodiy omillarning taʼsirini kuchaytirish hisobiga yoshlarda ijtimoiy 

faollikni oshirish, ularda gʻoyaviy immunitet rivojini taʼminlashda yetakchi oʻrin egallab, 

maʼnaviy-axloqiy qiyofasining faollik darajasini yuksaltiradi. Buning uchun oilaviy qadriyatlar 

targʻibotini keng yoʻlga qoʻyish, mahallaning tarbiyaviy imkoniyatlaridan yanada samaraliroq 

foydalanish koʻzda tutiladi.  

Markaziy Osiyo polietnik sosiumida millatlararo munosabatlarni takomillashuvida 

mintaqa xalqlariga xos boʻlgan bagʻrikenglik ham muayyan qiymatga egaki, bagʻrikenglik 

mintaqada istiqomat qiluvchi millat va elatlarni birlashtiruvchilik xususiyati bilan eʼtiborlidir. 

Modomiki, shunday ekan mintaqa xalqlari tafakkuriga bagʻrikenglik xislatlarini singdira borish 

oʻzaro hamkorlik, doʻstlik va yaxshi qoʻshnichilikning garovi sifatida muhim. Markaziy Osiyo 

hududi oʻnlab asrlardan beri Buyuk ipak yoʻli chorrahasida joylashganligi bois, turfa din, turli 

millat va elatlar vakillari mintaqamiz hududida qaror topib, oʻrnashganlar. Ushbu holat ham 

mintaqaning tub xalqlariga xos boʻlgan bagʻrikenglik tamoyilining ijtimoiy-tarixiy asoslarining 

teranligini bildirib, Markaziy Osiyoning polietnik mohiyati bevosita ushbu omil bilan bogʻliq.  

